ՀԱՄԱՁԱՅՆԱԳԻՐ
«Հայաստանի Հանրապետության կառավարության և Ռուսաստանի Դաշնության կառավարության միջև պաշտպանական արդյունաբերության ոլորտի  կազմակերպությունների արտադրական և գիտատեխնիկական կոոպերացիայի մասին» 

Հայաստանի Հանրապետության կառավարությունը և Ռուսաստանի Դաշնության կառավարությունը (հետագայում` Կողմեր).

- Կողմերի պաշտպանական արդյունաբերության  ոլորտի համար տնտեսական, արտադրական և գիտատեխնիկական համագործակցության նպաստավոր պայմանների ապահովման նպատակով.
-հիմնվելով 2003 թվականի հունվարի 17-ին ստորագրված «Հայաստանի Հանրապետության կառավարության և Ռուսաստանի Դաշնության կառավարության միջև ռազմատեխնիկական համագործակցության մասին համաձայնագրի» դրույթների  և 1999 թվականի դեկտեմբերի 7-ին ստորագրված` Հայաստանի Հանրապետության կառավարության և Ռուսաստանի Դաշնության կառավարության միջև «Ռազմական նշանակության արտադրանքի արտադրությանը մասնակցող արտադրական ձեռնարկությունների և կազմակերպությունների մասնագիտացումը պահպանելու մասին» համաձայնագրի վրա,
համաձայնվեցին նեքոհիշյալի մասին.

Հոդված 1
Սույն Համաձայնագրի առարկա է հանդիսանում Կողմերի պաշտպանական արդյունաբերության ոլորտի կազմակերպությունների միջև  արտադրական և գիտատեխնիկական կոոպերացիան, որը ներառում է կոոպերացիոն կապերի շրջանակներում սպառազինության, ռազմական և հատուկ տեխնիկայի մշակման, արտադրության, կարգաբերման, մոնտաժի, վերանորոգման և արդիականացման համար անհրաժեշտ  նյութերի, կիսաֆաբրիկատների, համալրող արտադրանքի, պահեստամասերի, սարքավորումների, հատուկ ուսումնական և օժանդակ գույքի մատակարարումը:
Հոդված 2
Սույն Համաձայնագրի իրականացման Կողմերի լիազոր մարմիններն են.

Ռուսական կողմից` Ռուսաստանի Դաշնության արդյունաբերության և առևտրի նախարարությունը,

Հայկական կողմից` Հայաստանի Հանրապետության էկոնոմիկայի նախարարությունը:
Հոդված 3
Կողմերը համաձայնեցին, որ արտադրական և գիտատեխնիկական համագործակցության շրջանակներում իրականացվող համատեղ արտադրանքի մատակարարումն իրականացվում է Կողմերի պետությունների օրենսդրության և անմիջականորեն Կողմերի լիազոր կազմակերպությունների միջև կնքված պայմանագրերի հիման վրա:
Կողմերի լիազոր կազմակերպություններն են.

Ռուսական կողմից` ռազմաարդյունաբերական համալիրի կազմակերպությունները, ինչպես նաև սպառազինության, հատուկ և ռազմական տեխնիկայի նախագծման, արտադրության և վերանորոգման գործունեությամբ զբաղվելու համապատասխան իրավունք ունեցող կազմակերպությունները:
Հայկական կողմից` ռազմաարդյունաբերական համալիրի կազմակերպությունները, ինչպես նաև սպառազինության, հատուկ և ռազմական տեխնիկայի նախագծման, արտադրության և վերանորոգման գործունեությամբ զբաղվելու համապատասխան իրավունք ունեցող կազմակերպությունները:
Հոդված 4
Ռուսաստանի Դաշնության պետական գաղտնիք կամ Հայաստանի Հանրապետության պետական կամ ծառայողական գաղտնիք պարունակող համատեղ արտադրանքի մատակարարման վերաբերյալ պայմանագրերի կնքումն իրականացվում է յուրաքանչյուր Կողմերի պետությունների օրենսդրության և 2002 թվականի նոյեմբերի 5-ին ստորագրված «Հայաստանի Հանրապետության կառավարության և Ռուսաստանի Դաշնության կառավարության միջև գաղտնի տեղեկատվության փոխադարձաբար պաշտպանության մասին» համաձայնագրի  համաձայն:
Հոդված 5
Ռուսաստանի Դաշնության և Հայաստանի Հանրապետության միջև սպառազինության, ռազմական և գործող համաձայնագրի շրջանակներում հատուկ տեխնիկայի նախագծման, արտադրության, շինարարության, տեղակայման, վերանորոգման և արդիականացման համար փոխադարձ առաքումներն իրականացվում են համաձայնեցված ցանկերի հիման վրա:

Նշված ցանկերը, որոնք պարունակում են առաքումներն իրականացնող լիազոր  կազմակերպությունների ցուցակները, կոոպերացիոն արտադրանքի անվանացանկն ու ծավալները, ինչպես նաև մատակարարվող արտադրանքի վերջնական նմուշներին պատկանելիության վերաբերյալ տեղեկատվությունը, յուրաքանչյուր տարի համաձայնեցվում են այդ արտադրանքն առաքող Կողմի լիազոր մարմնի կողմից` Կողմի պետության օրենսդրությանը համաձայն:
Հոդված 6
Ռուսաստանի Դաշնության և Հայաստանի Հանրապետության պաշտպանական արդյունաբերության ոլորտի կազմակերպությունների միջև փոխվճարումների կարգը սահմանվում է Կողմերի լիազոր կազմակերպությունների միջև կնքված պայմանագրերով:
Հոդված 7
Սույն Համաձայնագրի Հոդված 5-ով սահմանված ցանկերով հաստատված արտադրանքի մատակարարումը, ինչպես նաև նշված արտադրանքի համատեղ մատակարարումն իրականացնող կազմակերպությունների արտաքին տնտեսական գործունեությունը քվոտավորման և լիցենզավորման ենթակա չէ:
Հոդված 8
Համաձայնագրի շրջանակներում առաքվող ապրանքների գնային ցուցանիշների օպտիմալացման վերաբերյալ Կողմերի լիազոր մարմինները անցկացնում են խորհրդատվություններ, ինչպես նաև Կողմերի լիազոր մարմինների միջև իրականացնում են արտադրությունից հանման ենթակա ապրանքների վերաբերյալ տեղեկատվության փոխանակում:
Հոդված 9
Կողմերը հանձնարարում են Կողմերի պետությունների ռազմական ներկայացուցչություններին իրականացնել մյուս Կողմի համար մատակարարվող կոոպերացիոն արտադրանքի ընդունում և որակի  վերահսկողություն:

Համաձայնագրի շրջանակներում համատեղ արտադրանքի ընդունումն ու որակի վերահսկողությունը իրականցվում է Կողմերի պետությունների ռազմական ներկայացուցիչների կողմից` արտադրող Կողմի պետության նորմատիվ իրավական ակտերին, տեխնիկական և տեխնոլոգիական փաստաթղթերին համապատասխան:

Քաղաքացիական ձեռնարկություններում արտադրանքի համատեղ արտադրման դեպքում համապատասխանության գնահատումն իրականացվում է տվյալ արտադրանքն արտադրող Կողմի պետության տեխնիկական կանոնակարգի ոլորտի նորմատիվ իրավական ակտերի  համաձայն: 
Հոդված 10
 Սույն Համաձայնագրի շրջանակներում համատեղ արտադրանք մատակարարող Կողմն իրավունք ունի վերահսկողություն իրականացնել դրա նպատակային օգտագործման վերաբերյալ:
Կողմը, որին սույն Համաձայնագրի շրջանակներում մատակարարվել է համատեղ արտադրանքը, ինքնուրույն իրականացնում է վերահսկողություն մատակարարված համատեղ արտադրանքի նպատակային օգտագործման նկատմամբ, ինչպես նաև տվյալ արտադրանքի մատակարար Կողմի համար ապահովում է անհրաժեշտ պայմաններ` դրա վերահսկումն իրականացնելու համար:
Հոդված 11
Սույն Համաձայնագրի շրջանակներում առաքվող համատեղ ապրանքները ենթակա չեն վերաարտահանման և երրորդ երկրներին փոխանցման, այդ թվում օտարերկյա ֆիզիկական և իրավաբանական անձանց կամ միջազգային կազմակերպություններին` առանց մատակարար Կողմի լիազոր մարմնի նախնական գրավոր թույլտվության: Նշված հարցերը կարգավորվում են 2009 թվականի դեկտեմբերի 16-ին ստորագրված «Հայաստանի Հանրապետության կառավարության և Ռուսաստանի Դաշնության կառավարության միջև ռազմական նշանակության արտադրանքը երրորդ երկրներ արտահանելիս փոխգործակցության մասին» համաձայնագրին համապատասխան:
Հոդված 12
Կողմերն ապահովում են սույն Համաձայնագրի շրջանակներում ստեղծված և փոխանցված մտավոր սեփականության պաշտպանությունը և վերջինիս հետագա օգտագործման պայմանավորվածությունը և յուրաքանչյուր Կողմ իր ազգային օրենսդրությանը համապատասխան միջոցներ է ձեռնարկում այդ տեղեկատվության ապօրինի օգտագործումը կանխելու ուղղությամբ` համաձայն 2005 թվականի դեկտեմբերի 2-ին ստորագրված «Հայաստանի Հանրապետության կառավարության և Ռուսաստանի Դաշնության կառավարության միջև երկկողմ ռազմատեխնիկական համագործակցության ընթացքում օգտագործվող և ստացվող` մտավոր գործունեության արդյունքների նկատմամբ իրավունքների փոխադարձ պաշտպանության մասին» համաձայնագրին, ինչպես նաև այլ միջազգային համաձայնագրերին համապատասխան ` հանդիսանալով դրանց անդամ:
Հոդված 13
Սույն Համաձայնագրի համաձայն պաշտպանական արդյունաբերության ոլորտի ռուսական և հայկական կազմակերպությունների միջև կոոպերացիոն արտադրանքի մատակարարման ընթացքում ծագող բոլոր վիճելի հարցերը կարող են կարգավորվել արտաքին առևտրային պայմանագրերում նախատեսված պայմանների հիման վրա:

Սույն համաձայնագրի կիրառման և մեկնաբանման հետ կապված Կողմերի միջև առաջացած վիճահարույց հարցերը լուծվում են փոխադարձ խորհրդատվությունների և բանակցությունների միջոցով:
Հոդված 14
Սույն Համաձայնագրի ուժի մեջ մտնելու պահից ուժը կորցրած է ճանաչվում «Հայաստանի Հանրապետության կառավարության և Ռուսաստանի Դաշնության կառավարության միջև պաշտպանության բնագավառի արդյունաբերության ձեռնարկությունների միջև արտադրական և գիտատեխնիկական կոոպերացիայի մասին» համաձայնագիրը:
Հոդված 15
Սույն Համաձայնագիրը ուժի մեջ է մտնում դրա ուժի մեջ մտնելու համար անհրաժեշտ ներպետական ընթացակարգերն ավարտելու մասին Կողմերի գրավոր վերջին ծանուցման օրվանից: Սույն Համաձայնագիրը կնքվում է 5 տարի ժամկետով և ինքնաբերաբար կերկարացվի հաջորդող 5 տարիների ժամանակահատվածի համար: Կողմերից յուրաքանչյուրը կարող է դադարեցնել սույն Համաձայնագրի գործողությունը` այդ մասին դիվանագիտական ​​ուղիներով գրավոր ծանուցելով մյուս Կողմին: Համաձայնագրի գործողությունը դադարեցվում է այդպիսի ծանուցում ստանալու օրվանից 6 ամիս հետո: 
Հոդված 16
Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն սույն Համաձայնագրի անբաժանելի մասը կազմող առանձին արձանագրություններով և ուժի մեջ կմտնեն սույն Համաձայնագրի 15-րդ հոդվածով սահմանված կարգով:   
Կատարված է ք._______________________________թ., «____» «________» 201_ թ. երկու բնօրինակից` յուրաքանչյուրը` հայերեն և ռուսերեն լեզուներով, ընդ որում երկու տեքստերը հավասարազոր են:
	Ռուսաստանի Դաշնության 

կառավարության կողմից
	Հայաստանի Հանրապետության 

կառավարության կողմից


